Zijad Mehić, redovni profesor Akademije scenskih umjetnosti u Sarajevu

Sarajevo, 08. 06. 2011.

Poštovani docente Tanoviću, 
uvaženi rektore,

dragi gosti, dame i gospodo,
Nastavno-umjetničko vijeće Akademije scenskih umjetnosti je na sjednici od 01. 02. 2010. godine podržalo inicijativu Katedre za režiju da se Danisu Tanoviću, reditelju i docentu Akademije scenskih umjetnosti, dodijeli zvanje počasnog doktora Univerziteta u Sarajevu.

Nastavno-umjetnička vijeća Akademije likovnih umjetnosti i Muzičke akademije, kao i nastavno-naučna vijeća Filozofskog fakulteta i Arhitektonskog fakulteta Univerziteta u Sarajevu podržala su inicijativu Akademije scenskih umjetnosti.
Danis Tanović je rođen 20. februara 1969. godine u Zenici, Bosna i Hercegovina. Odrasta u Sarajevu, gdje završava osnovno i srednje obrazovanje. Upisuje Akademiju scenskih umjetnosti Univerziteta u Sarajevu, Odsjek režija, 1989. godine u klasi profesora Harisa Pašovića. Tokom opsade Sarajeva, 1992. godine, bio je pripadnik Armije BiH, u početku kao vojnik, a potom kao član filmske ekipe, gdje snima i režira niz dokumentarnih filmova. Nakon treće godine studija na Akademiji scenskih umjetnosti odlazi u Belgiju, gdje na filmskoj školi INSAS završava studij i diplomira sa izvanrednim uspjehom.
2001. godine završava svoj prvi dugometražni igrani film Ničija zemlja. Film, između ostalih brojnih nagrada, dobija Oskar za najbolji strani film i postaje najnagrađivaniji debitantski film svih vremena. 

Danis Tanović danas živi u Sarajevu, oženjen je, otac petero djece i predaje na Akademiji scenskih umjetnosti Univerziteta u Sarajevu.
Danis Tanović je ostvario najveći uspjeh u filmskoj umjetnosti u povijesti bosanskohercegovačkog filma i čini ga jednim od najuspješnijih bh. umjetnika svih vremena. Ono što je Nobelova nagrada u književnosti koju je dobio Ivo Andrić ili u hemiji koju je dobio Vladimir Prelog, to je u filmskoj umjetnosti American Film Academy Award – Oskar. Pored nagrade Oskar za dugometražni igrani film Ničija zemlja za koji je Danis Tanović napisao scenarij, komponirao muziku i koji je režirao, dobio je više desetina svjetskih nagrada, a u tim nagradama su i najvažnije filmske nagrade koje se uopće mogu dobiti: 

nagrada za najbolji scenarij na Cannes Film Festivalu, 

nagrada Zlatni globus, 

European Film Academy Award – Felix, 

nagrada Francuske filmske akademije – Cesar i mnoge druge.  

Film Danisa Tanovića Ničija zemlja je najnagrađivaniji debitantski igrani film u historiji svjetske kinematografije. 

Danis Tanović je, također, režirao dugometražne igrane filmove Pakao, Triage i Cirkus Kolumbija, u kojima igraju veliki francuski, britanski i irski glumci. Također je režirao dokumentarni film Moja majka šehid (zajedno sa kolegom Dinom Mustafićem) tokom opsade Sarajeva i nagrađivani dokumentarni film Buđenje (nagrada Joris Ivens, prva nagrada jednog od najvažnijih svjetskih festivala za dokumentarni film – International Documentary Film Festival, Amsterdam (IDFA). 

Danis Tanović je ambasador filma Evropske filmske akademije, član je Američke filmske akademije, Evropske filmske akademije, Francuske filmske akademije, dobitnik je ordena „Vitez reda umjetnosti i pisanja“ i „Oficir reda umjetnosti i pisanja“ u Francuskoj, bio je član službenog žirija Cannes Film Festivala, dobitnik je Šestoaprilske nagrade grada Sarajeva i mnogih drugih domaćih i međunarodnih priznanja.
Istovremeno, Danis Tanović je na posebno značajan način pronio ime Bosne i Hercegovine na svim kontinentima i u najboljem svjetlu. Danis Tanović je prije svoje četrdesete godine postao klasik evropske filmske umjetnosti. Ponosni smo da u Bosni i Hercegovini živi i radi ovaj umjetnik koji je na najznačajniji način doprinio da ljudi u ovoj zemlji vjeruju u sebe, svoju zemlju, kulturu, umjetnost i obrazovanje. 

Nastavno-umjetničko vijeće Akademije scenskih umjetnosti u Sarajevu s posebnim zadovoljstvom je pokrenulo proceduru dodjele počasnog doktorata Univerziteta u Sarajevu docentu Danisu Tanoviću. 
Na osnovu ove inicijative i podrške Grupacije umjetnosti, nastavno-naučnih vijeća Filozofskog fakulteta i Arhitektonskog fakulteta, Senat Univerziteta u Sarajevu je na 25. sjednici održanoj 26. januara 2011. godine donio jednoglasnu odluku da se gospodinu Danisu Tanoviću, reditelju i docentu Akademije scenskih umjetnosti u Sarajevu, dodijeli počasni doktorat Univerziteta u Sarajevu (doctor honoris causa Universitatis), kao priznanje za njegov izuzetan doprinos i pomoć u akademskom razvoju Univerziteta u Sarajevu, njegovoj afirmaciji u dijelu umjetničkog rada, kao i afirmaciji umjetnosti i kulture Bosne i Hercegovine.

